
Innstilling:

1. Rådet vedtar at det vert arrangert to konferansar i løpet av vinteren 2003 og 2004 i regi av Vestlandsrådet. Dette er ein kulturkonferanse, og ein brei Vestlandskonferanse med særleg vektlegging på næringsutvikling og innovasjon.

2. Etter konstituering av nytt Vestlandsråd skal det leggast fram ei ny sak med nærare framlegg til arbeidsopplegg; under dette både interne prosessar for rådet og for prosessar med samarbeidspartnarane.

VESTLANDSRÅDET- ARBEIDSFORMER FOR RÅDET,PROSSES MED SAMARBEIDS PARTNERE OG ADMINISTRATIVE ORGANISERING

Innleiing

Dette saka tar opp ulike moglege arbeidsformer for rådet og for prosess i høve til samarbeidspartnarane. Det er også prøvd å skilje mellom ulike typar av saker som rådet skal handsame. Saka er først og fremst eit diskusjonsgrunnlag for å få fram ei drøfting av korleis rådet bør arbeide, og det er berre delvis trekt konklusjonar. Saka må også sjåast i samanheng med utarbeiding av handlingsplan for rådet. Den 1. generasjon handlingsplan bør, som det går fram av ei anna sak, både bli drøfta med samarbeidspartnarar og bli utvikla vidare med grunnlag i erfaringane til Vestlandsrådet etter kvart. 

På grunnlag av drøftingane i rådsmøtet av denne saka, tek rådmennene sikte på at det etter konstituering av nytt Vestlandsråd blir utarbeidd ei ny sak på eit seinare tidspunkt med eit nærare opplegg for den vidare framdrifta for arbeidet i rådet og for prosess med samarbeidspartane.

Typar av saker

Som ei bakgrunn vil vi skilje mellom fem hovudtypar av sakstypar som Vestlandsrådet kjem til å handsame.

· Dagsaktuelle saker der Vestlandsrådet bør uttale seg på vegne av Vestlandsregionen.

· Langsiktig utvikling av politikkområdar/politisk påverknad. 

· Utvikling av politikkområdar og arenaer for samarbeid. 

· Saker der fylkestinga har delegert mynde til Vestlandsrådet
· Økonomisk støtte

Vi skal kommentera desse sakstypane nedanfor.

Dagsaktuelle saker

Vestlandsrådet bør sikre at det blir gitt uttaler på dagsaktuelle saker som er viktige for Vestlandet. Ei rekkje saker vil kunne takast opp på rådet sitt møte gjennom saksframlegg på vanleg vis. Dette kan vere saker som blir fanga opp gjennom administrasjonen eller via politiske innspel. Medlema bør ha høve til å setje slike saker på dagsorden gjennom interpellasjonar og open time. Eventuelt kan leiar si tale vere eit fast innslag ved opning av møtet. 

Det kan vere einskilde saker som krev rask reaksjon, og kor det ikkje er mogleg å leggje fram sak til møte. I slike tilfelle vil det kunne vere naturleg at leiar av Vestlandsrådet sender ei uttale på vegne av rådet. Det vil vere naturleg at rådet si leiar konfererer med dei andre tre fylkesordførarane før uttale blir sendt. Det bør vere eit mål at nødvendig utgreiing og koordinering av slike saker skal skje i løpet av eit par dagar.

Det bør vere eit mål å koordinere aktuelle høyringssaker. I nokre tilfelle kan det vere aktuelt at både Vestlandsrådet og fylkeskommunane uttaler seg i høyringssaker, då det kan vere semje om einskilde viktige punkt på tvers av fylka, mens det er behov for å leggje vekt på lokale forhold i dei einskilde fylkeskommunane.

Langsiktig utviklingsarbeid

I ei rekkje saker vil det vere naturleg med eit langsiktig arbeide knytt til utvikling av nye tiltak eller politikkområdar. Dette gjeld t.d. lokalisering av tiltak eller institusjonar på Vestlandet, påverknad av rammevilkår, overtaking av statlege oppgåver osb. Dette kan t.d. skje gjennom at det blir utarbeidd saker/notat med fakta og bakgrunn, gjennom drøftingar med samarbeidspartar og gjennom lobbyverksemd. Generelt sett bør det i slike saker bli arbeidd grundig med dokumentasjon og strategi.

Utvikling av strategiar for rådet 

Det vil vere naturleg at Vestlandsrådet vil bruke ein del tid og ressursar til utvikling av strategi og arenaer for rådet. Dette kan skje gjennom årsplanar og rulleringar av handlingsplanen der også mål og strategiar vert evaluert og eventuelt korrigert. Det vil også bli lagt fram saker knytt til einskilde politikkområdar. 

Utvikling av politikkområdar krev nær kontakt med samarbeidspartar. Vi kjem tilbake til dette seinare i saka.

Saker der fylkestinga har delegert mynde til Vestlandsrådet

Vedtektene opnar for at rådet får delegert mynde på visse områder. Slike saker vil bli handtert på ordinært vis på tilsvarande måte som i fylkeskommunale organ. 

I første omgang vil dette gjelde saker knytt til forsøket med vegsamband.

Søknader om økonomiske midlar 

Vedtektene til Vestlandsrådet fastsetter at kvar fylkeskommune skal dekkje eigne utgifter til deltaking i Vestlandsrådet. Vidare er det eit eiga budsjett til dekking av andre typar av driftsutgifter av felles interesse, som t.d. plan- og utgreiingsarbeid, informasjonstiltak osb. For 2003 er det sett av 1 mill. kr. til denne type av tiltak. Dette er midlar som i hovudsak skal gå til arenabygging, marknadsføring av rådet og til utvikling av politikkområda.

Generelt sett kan det vere naturleg at Vestlandsrådet ikkje disponerer generelle midlar til fordeling etter søknad. Rådet bør ikkje vere eit organ for utvikling av samarbeidsprosjekt og for fordeling av økonomiske midlar.

Det kan likevel vere aktuelt at det blir sett i verk einskilde satsingar eller programområde for område der det er særleg stor politisk interesse. Utanom dette kan det bli sett av utgifter til einskildprosjekt. Utgiftene til slike midlar skal etter vedtektene fordelast etter kvar fylkeskommune sine interesser og deltaking i prosjekta. Det er ikkje sett av midlar i 2003 til denne type av tiltak. Handlingsplanen og etter kvart årsplanar bør spesifisere om det er aktuelle prosjekt eller programområde som det bør setjast av midlar til.

Arbeidsformer

Vedtektene for Vestlandsrådet fastset at rådet skal gjere vedtak i møte. Som i ordinære fylkeskommunale organ skal vedtaka vere basert på saksframlegg basert på prinsippet om fullført sakshandsaming. Dette vil fortsett vere ein heilt sentral del av rådet sitt arbeide. Men samstundes er rådet eit nytt organ som har behov for å byggje relasjonar og å utvikle seg vidare. Dette krev ei meir prosessbasert arbeidsform enn det som er vanleg i ordinære fylkeskommunale utval. Vi har her kort vurdert nokre modellar for arbeidsform i rådet.

Det bør truleg vurderast å innføre ei oppgåvefordeling innan rådet. Men dette krev ei grundig vurdering av forholdet mellom oppgåvene til leiarfylket og til andre organ/delar av rådet. Leiarfunksjonen i rådet bør ikkje berre vere knytt til leiing av råd og sekretariat, men også til å kunne setje dagsorden for rådet. 

Fylkesrådmannen har større tro på at rådet heller bør organisere små arbeidsgrupper enn permanente komitear/utval. Sjølv om faste komitear kan gi ei grundigare politisk prosess, kan det trekkje fokus bort frå rådsmøta, representantane kan bli meir sektorrepresentantar enn fellesrepresentantar og kan forsterke inntrykket av at rådet blir eit 4. forvaltningsnivå. 

Politiske ad-hoc-utval kan bidra til å binde utvalet nærare saman, det kan gjere rådet meir fleksibelt, føre til ei fordeling av arbeidsbyrden, gi større innsikt og engasjement, og kan betre den politiske oppfølginga. Slike utval kan også ivareta kontakten med partnerar i ei planleggingsfase. Ulempa er først og fremst at det er ei ressurskrevjande arbeidsform. Skal det no etablerast ad-hoc-utval, kan næring og kultur vere særleg aktuelle områder. Slike grupper bør som hovudregel vere reine politiske grupper, og ikkje blanda politisk og administrative utval då det kan gi uklåre forhold mellom politikk og administrasjon.

Arbeidsutval kan gjere møta meir effektive, men vil gjere rådsmøta mindre interessante og svekkje den politiske prosessen. Det kan også svekkje leiarskapsfylket si rolle. Som tidlegare nemnt i notatet, vil det likevel vere behov for at fylkesordførarane i fellesskap kan uttale seg i aktuelle tema på vegne av rådet.

Bruk av saksordførar vil måtte vurderast grundig. Det kan vere uklårt om vedkommande representerer eiga fylkeskommune eller Vestlandsrådet i saker, slik at saksordførar må i så fall berre brukast i saker som ikkje er kontroversielle mellom fylka. I så fall bør det primært brukast til å følgje opp bestemte politiske saker i høve til sentrale styresmakter og partnarar. Dette kan bidra til å fordele arbeidsbyrden i rådet og lette arbeidsbyrden for leiar av rådet. Vedkomande må i så fall få delegert ansvar frå rådet.

Vi vil rå til at vi bør utforske nærare dei moglegheiter som ligg i verkstader, t.d. i samband med utvikling av politikkområde og utforming av strategiar for rådet. Slike verkstader kan enten vere for Vestlandsrådet åleine, eller det kan trekkjast inn eksterne partar. 

Vestlandsrådet bør vere aktive i høve til å påverke sentrale styresmakter, både innan Stortinget, departementa og andre statlege organ. Det kan vere aktuelt å møte politisk og administrativ leiing i departementa i einskildsaker. Det bør vere eit mål å få direkte kontakt med Vestlandsbenken, dvs. stortingsrepresentantane frå Vestlandet. Dette kan t.d. skje gjennom årlege eller halvårlege møter med representantane der saker av stor regionalpolitisk interesse vert teke opp, samt ved ad-hoc-saker av interesse. Vestlandsrådet bør også arbeide for å få innpass i Stortingskomiteane i aktuelle saker.

Prosess med eksterne partnerar

Vestlandsrådet kan opprette kontakt med mange ulike partnerar. Dei viktigaste partnerane er følgjande:

Næringslivet 

Kompetansemiljøa

Kommunane/KS

Kulturorganisasjonar og –institusjonar

Ulike interesseorganisasjonar 

Statlege regionaliserte organ

Ut i frå bredda i tema for Vestlandsrådet og mengda av potensielle partnerar, bør truleg møteplassane truleg i hovudsak vere temavise og ikkje generelle. Vi bør ha møteplassar for hhv. kultur, samferdsel og næring, ev. også internasjonalt arbeid. Kanskje bør møteplassar innan næringsutvikling dels delast opp i dei ulike temaområda som marin, maritim og olje/gass.

Vestlandsrådet kan ikkje ha direkte relasjonar til alle desse partnerane, og det bør difor skiljast mellom kva for relasjonar sjølve rådet skal ha, og kva for relasjonar som skal ivartakast gjennom dei ordinære fylkeskommunale partnarskapa. Fylkeskommunane kan bruke lokale partnerskap aktivt for å informere og drøfte problemstillingar knytt til rådet. Spesielt kan fylkeskommunane ivareta partnarskapsrealsjonane for Vestlandsrådet med regionale statlege etatar som har fylkesvise kontor, og ei rekkje interesse- og kulturorganisasjonar.

Vestlandsrådet sine relasjonar med kommunane kan ivaretakast gjennom KS. Regionråda er også aktuelle partnerar, men ikkje alle kommunar deltek i regionråd. Relasjonane til hovudtyngda av kommunane kan ivaretakast gjennom dei respektive fylkeskommunane. Alle kommunane bør inviterast til konferansar i regi av Vestlandsrådet.

Samstundes må Vestlandsrådet ha eigne partnerskap. Når det gjeld næringsområdet, er kompetansemiljø og næringslivet viktig. Byane, og særleg storbyane, er opplagte motorar i samfunns- og næringsutviklinga. Innan kulturfeltet er kulturorganisasjonar og kulturinstitusjonar sentrale, samt dei store og mellomstore byane. Innan samferdsel er det viktigaste partnerane statlege organ og kommunane.

Generelt sett bør møteplassane for sjølve rådet i hovudsak bør leggjast opp i tilknyting til rådsmøta. Dette krev todagars møter. Det kan haldast halvårlege kontaktmøte med byar og med næringslivsorganisasjonane. Når det gjeld kompetanseinstitusjonane, vil dette bli drøfta med arbeidsutvalet i Vest-Norsk nettverk, som er eit samarbeidsorgan mellom dei høgare offentlege utdanningsinstitusjonane på Vestlandet og Agder.

Det kan arrangerast eit Vestlandsseminar som kan haldast i løpet av vinteren. Tema kan knytast til innovasjon og næringsutvikling og til vidareutvikling av rådet. Vi vil også gjere framlegg om at det blir helde ei eiga kulturkonferanse i regi av Vestlandsrådet til vinteren. 

Skal det vere eit konsultativt organ, bør det vere breitt samansett. Vestlandsrådet har også så mange partnarskap at det vil vere vanskeleg å fange opp breidda i rådet sitt arbeide. Vi vil difor heller rå til at det blir etablert ulike typar av samarbeidsrelasjonar. Det vil også vere naturleg at aktuelle partnarar blir invitert til rådsmøta etter behov.

Forslag til vedtak:

3. Rådet vedtar at det vert arrangert to konferansar i løpet av vinteren 2003 og 2004 i regi av Vestlandsrådet. Dette er ein kulturkonferanse, og ein brei Vestlandskonferanse med særleg vektlegging på næringsutvikling og innovasjon.

4. Etter konstituering av nytt Vestlandsråd skal det leggast fram ei ny sak med nærare framlegg til arbeidsopplegg; under dette både interne prosessar for rådet og for prosessar med samarbeidspartnarane.

Liv Fredriksen

fylkesrådmenn

Terje Fatland

fylkesdirektør

